Kraftutvalet, sak 24/08


Til Vassregion 2, ved

Fylkesmannen i Buskerud

Postboks 1604, 

3007 DRAMMEN
Tokke-Vinjevassdraget

Me viser til Høyring om sentrale problemstillingar knytt til tiltaksplan for utvalde vassområde, Vassregion 2 Vest-Viken. Kraftutvalet, som representerer Tokke og Vinje kommunar i saker som gjeld Tokke-Vinjevassdraget, bruk av konsesjonskraft med vidare, har drøfta saka på møte 15.5. og 18.6. 
Utvalet har nokre tillegg (i kursiv) til lista over særlege interesser og miljøutfordringar, og har elles kommentarar til overvakingsprogram og samkøyring med vilkårsrevisjonen. Andre spørsmål i høyringsdokumentet (konkrete tiltak, finansiering av tiltak og tiltak som av økonomiske grunnar ikkje bør gjennomførast), vil bli vurdert seinare i samband med forvaltningsplanen og prosessen omkring vilkårsrevisjonen. Viktige interessekonfliktar er langt på veg komne fram med kravdokumentet i revisjonssaka, men vil elles få høve til å kome nærare fram seinare. Det er her lagt opp til ein omfattande prosess med gode vilkår for medverknad. 
Særlege interesser
· Vasskraft (også småkraftverk og minikraftverk)

· Drikkevatn

· Turisme (rekreasjon, reiseliv, turisme)

· Fisk (aure, sik og røye)

· Jakt og fiske

· Landbruk

· Naturvern

· Hyttebygging

· Utmarksnæring

· Motorferdsel i utmark

Miljøutfordringar og belastningskjelder 
· Fylling/tapping i reguleringsmagasin

· Mangel på fastsett minstevassføring i elvar og bekkar

· Førebygging av flaum og flaumvern

· Isgang

· Erosjon, i hovudsak i reguleringsmagasin

· Tilslamming og attgroing i samband med vassdragsregulering og anleggsverksemd (hytteområde)

· Avløp frå kommunale reinseanlegg og leidningsnett

· Avløp frå hytter og spreidd busetjing

· Forsuring (i sørlege delen av nedbørfeltet)

· Avrenning av gjødsel frå landbruket

· Avrenning frå avfallsfyllingar

· Veganlegg, tunnelar og utfylling langs vassdrag

· Avrenning av vegsalt og anna ureining frå E 134

· Framande artar (ørekyte, stingsild)

· Problemvekst av krypsiv

Merknad til miljøutfordringar
Sommaren 2006 var Tokkeåi nesten tørrlagt. Samstundes var fleire reguleringsmagasin sterkare nedtappa enn vanleg. Eit anna prisregime for vasskraft gjer det aktuelt med hyppigare endringar i tappinga frå magasina enn tidlegare. Det gjev nye utfordringar i høve til fiske, erosjon med vidare. 

I delar av nedbørfeltet gjev anleggsarbeid i samband med tyngre satsing på hytter og turisme utfordringar i form av erosjon, tilslamming, partikkelureining med vidare. Nedstraums magasin og anleggsområde kan sedimentering og attgroing vera eit problem. 

I enkelte delar av vassdraget blir vasskvaliteten påverka av utvasking frå gjødselhandtering og jordbruksareal. Kjeldene må identifiserast.

Lekkasje frå eldre fyllingar må sjekkast nærare for å sjå om det representerer noko problem for vasskvaliteten. Eldre tippar frå anleggstida er etter kvart blitt interessante som masseuttak. Tilførsel av partiklar til vassdrag kan skape problem. Ein er også noko usikker på innhaldet i ein del av tippane, om der kan vera problemavfall. 

Ei risikovurdering viser at Dalen ligg svært utsett til ved ekstraordinær flaum. Frå kommunen si side har det derfor vore reist spørsmål om installering av ekstra tappeluker, større høgde på dammane, flaumvern i Tokkeåi og andre flaumsikringstiltak. Forvaltningsplanen for vassdraget skal også ta omsyn til flaumar som gjeng utover det vassdraget med tekniske innretningar elles er dimensjonert for. 

Forsuring synes ikkje å vera noko stort problem for fisken i vassdraget, men delar av vassdraget er likevel prega av noko surt vatn, med lite kalsium og lita bufferevne.

Delar av vassdraget har mykje krypsiv, og det er behov for å kartlegge omfanget nærare. Ørekyt og delvis også stingsild har spreidd seg til store delar av vassdraget, og det er behov for å kartlegge kva for område desse artane ikkje har etablert seg i. Det er viktig for å unngå vidare spreiing. 

Førekomstar av krepsdyr som linsekreps og skjoldkreps kan vera viktige som kompensasjon for bortfall av andre næringsdyr, fordi egga av desse artane kan tole tørking og frysing. Men dei er sårbare for låg sommarvasstand, og kan risikere å bli borte ved eit anna reguleringsregime enn det som har vore vanleg tidlegare. Ei nøyare kartlegging vil kunne gje nærare haldepunkt for kor sårbare enkelte vassførekomstar er for eit anna fyllingsmønster enn før. Nærliggande uregulerte førekomstar kan vera viktige for ny etablering dersom vilkåra ligg til rette for det.

Overvakingsprogram
Me registrerer at det er avvik mellom ambisjonsnivå og kostnadsdekning når det gjeld overvakingsprogrammet. Overgang frå vasskjemisk overvaking til registrering av økologisk tilstand vil krevje større ressursar. Kommunane har oppretta ein eigen prosjektkonto, og er innstilt på å dekke overvaking av tilhøve som kan tilskrivast resultatet av kommunal planlegging og verksemd. Men basisovervaking og problemkartlegging må i det vesentlege dekkast på andre måtar. All overvaking og registrering knytt til reguleringa og av sterkt modifiserte vassførekomstar som følgje av regulering bør dekkast av regulanten. 

Me ventar at stortingsproposisjonen om innføring av vassdirektivet skal gje ei nærare avklaring på ansvars- og kostnadsfordeling når det gjeld overvakingsprogram. Inntil vidare reknar me med at Fylkesmannen og Vassregionen vil ta det nødvendige ansvaret for å kome i gang med programmet. Me reknar også med at Fylkesmannen vil ta spørsmålet opp med Statkraft, som i følgje konsesjonsvilkåra kan påleggast å utføre ein del undersøkingar.
Hydrologiske data 
Særleg for modifiserte vassførekomstar er det viktig at det finst tilstrekkeleg med hydrologiske data. Det er reist spørsmål om etterprøving/kontroll av data og om behovet for ekstern hydrologisk kompetanse. For slike førekomstar er det viktig med gode data om uregulert middelvassføring, alminneleg lågvassføring og aktuell vassføring etter regulering. 

Ein eventuell auke av tilsiget som følgje av klimaendringar bør gje større rom for kompenserande tiltak. Storleiken på ein slik auke må dokumenterast. 
Samkøyring med vilkårsrevisjonen

Tokke-Vinjevassdraget er saman med Auravassdraget prøvesteinar for samkøyring av vassdirektiv og vilkårsrevisjon. Fleire av miljømåla i forvaltningsplanen vil også vera relatert til vassdragsreguleringa. Miljømål for sterkt modifiserte vassførekomstar skal vurderast i kvart enkelt tilfelle, og vil i praksis vera det ein kan oppnå ved gjennomføring av realistiske tiltak. 
Frå NVE og Statkraft si side er det lagt ein del føringar for slike tiltak. Me meiner ein ikkje utan vidare bør akseptere desse føringane, og vil arbeide for at vilkårsrevisjonen skal få vidare rammer. Eit viktig motiv for vårt engasjement i arbeidet med vassdirektivet er å kunne få på plass miljømål og forvaltningsplanar som kan styrke vår argumentasjon i arbeidet med vilkårsrevisjonen. Det kan også vera eit poeng at me igjennom vassdirektivet får kopla inn Miljøverndepartementet, i tillegg til OED.
I høve til tidsplanen for gjennomføring er det viktig at ein nå får på plass dei annonserte rettleiarane for økologisk tilstandsovervaking og for fastsetjing av miljømål i sterkt modifiserte vassførekomstar.   
Vinje, 18.6.2008
